
KIRISH 



Dissertatsiya mavzusining dolzarbligi va zarurati. Ikkiyoqlama soliqqa 

tortish muammosi global iqtisodiyotda tadbirkorlik subyektlari va xorijiy investorlar 

uchun muhim masala hisoblanadi. Har qanday davlat oʻzining fiskal manfaatlarini 

himoya qilish bilan birga, tashqi savdo va sarmoyaviy muhitni yaxshilashga ham 

eʼtibor qaratadi. Shu bois, Oʻzbekistonda ikkiyoqlama soliqqa tortishni bartaraf etish 

metodologiyasini takomillashtirish xalqaro tajriba va trendlar bilan uygʻunlashgan 

holda amalga oshirilishi zarur. Jahon iqtisodiyotida roʻy berayotgan globallashuv 

jarayoni mamlakatlar tomonidan ikkiyoqlama soliqqa tortishni bartaraf etishga doir 

xalqaro tashkilotlarning meʼyorlaridan kengroq foydalanishni taqozo etmoqda. Buni 

iqtisodiy hamkorlik va taraqqiyot tashkilotiga aʼzo davlatlar, shuningdek, “soliq 

masalalari boʻyicha oʻzaro koʻptomonlama maʼmuriy yordam toʻgʻrisidagi 

Konvensiyalar ishtirokchisi boʻlgan 120 tadan ortiq mamlakat va yuridiksiyalarning, 

ikkiyoqlama soliqqa tortishni bartaraf etishni oldini olish boʻyicha soliqqa oid 

kelishuvlarida koʻrish mumkin. Buning asnosida koʻp tomonlama Konvensiya 

muhokamasini hal qiladigan chora-tadbirlar borasida 1360 ta shartnoma imzolangan 

va bunga ikkiyoqlama soliq munosabatlariga ega 80 ta davlat va yuridiksiyalar 

tomonidan alohida eʼtibor berilmoqda”1. Shu nuqtayi nazardan, ikkiyoqlama xalqaro 

soliqqa tortish muammolarini bartaraf etish xalqaro operatsiyalar sohasida butun 

dunyo boʻylab soliq tizimlarning oʻzaro taʼsiri orqali amalga oshirilishi mumkin. 

Ikkiyoqlama soliqqa tortish muammosining global ahamiyati shundan iboratki, 

bugungi kunda “koʻplab kompaniyalar tranzchegaraviy faoliyat olib borib, ikki va 

undan ortiq yurisdiksiyalarda daromad oladi. Biroq, baʼzi davlatlarda soliq 

qonunchiligining nomutanosibligi sababli, bir daromad bir vaqtning oʻzida ikki 

yurisdiksiyada soliqqa tortiladi. Bu esa xorijiy investitsiyalarning kamayishiga, 

savdo munosabatlarining pasayishiga olib keladi. Ikkiyoqlama soliqqa tortishni 

bartaraf etish xalqaro tashkilotlar, xususan, Iqtisodiy hamkorlik va taraqqiyot 

tashkiloti (OECD) hamda Yevropa Ittifoqi (EU) tomonidan faol targʻib etilmoqda. 

OECDning bazaviy eroziya va foydani oʻzgartirish (BEPS) tashabbusi bu borada 

                                                           
1 OECD on tax – By the numbers, https://www.oecd.org/  

https://www.oecd.org/


aniq tavsiyalar ishlab chiqib, global soliq shaffofligini oshirishga qaratilgan 

ikkiyoqlama soliqqa tortishni bartaraf etish mexanizmlari hisoblanadi”2. 

Dunyo miqyosida ikkiyoqlama soliqqa tortishni bartaraf etish uchun bir nechta 

asosiy usullar mavjud: 

- soliq shartnomalari boʻyicha davlatlar oʻrtasida ikkiyoqlama soliqqa tortishni 

kamaytirishga qaratilgan ikki tomonlama yoki koʻp tomonlama shartnomalar 

tuziladi. Oʻzbekiston 80 dan ortiq davlat bilan bunday bitimlarni imzolagan;  

- kredit usuli boʻyicha esa ryezident kompaniya yoki shaxs xorijda toʻlangan 

soliq summasini oʻz mamlakatida hisobga olish imkoniyatiga ega boʻladi;  

- imtiyozlar va chegirmalarga keladigan boʻlsak, turli soliq kodekslari orqali 

ayrim daromad turlarini ikki marta soliqqa tortishdan ozod qilish ham muhim 

hisoblanadi; 

- OECD BEPS standartlarida xalqaro korporativ soliq siyosatida shaffoflikni 

oshirish va soliq toʻlovdan qochishning oldini olish maqsadida qoʻllaniladi. 

Oʻzbekistonda ikkiyoqlama soliqqa tortishni bartaraf etish metodologiyasini 

takomillashtirishda Oʻzbekiston xalqaro savdo va sarmoyaviy muhitni yaxshilash 

maqsadida ikkiyoqlama soliqqa tortishni kamaytirish boʻyicha islohotlarni jadallik 

bilan olib bormoqda. Xususan, 2020-yildan boshlab soliq maʼmuriyatchiligida 

raqamli texnologiyalarni joriy etish orqali xalqaro soliq shaffofligini oshirishga 

eʼtibor qaratilmoqda. Shu bilan birga, OECD BEPS standartlariga muvofiq soliq 

bitimlarini qayta koʻrib chiqish va ularni zamonaviy talablarga moslashtirish zarur. 

Global tendensiyalarni hisobga olgan holda, Oʻzbekistonda ikkiyoqlama soliqqa 

tortishni bartaraf etish metodologiyasini takomillashtirish uchun tegishli chora-

tadbirlarni amalga oshirish maqsadga muvofiq boʻlib, bunda asosan xalqaro soliq 

shartnomalarini OECD va UN Model Tax Convention asosida qayta koʻrib chiqish, 

raqamli iqtisodiyot sharoitida ikkiyoqlama soliqqa tortishga oid yangi 

mexanizmlarni joriy etish va korporativ soliqlar boʻyicha BEPS standartlarini toʻliq 

tatbiq etish hamda tadbirkorlar va investorlar uchun ikkiyoqlama soliqqa tortishni 

                                                           
2 OECD on tax – 2022-2023 yy, https://www.oecd.org/en/topics/oecd-model-tax-convention-on-income-and-on-

capital.html 



bartaraf etishga oid normativ-huquqiy maʼlumotlarning shaffofligini oshirishdan 

iborat. Oʻzbekistonda ikkiyoqlama soliqqa tortishni bartaraf etish metodologiyasini 

takomillashtirish milliy iqtisodiyot raqobatbardoshligini oshirish, xorijiy 

investitsiyalarni jalb qilish va xalqaro savdo munosabatlarini yaxshilashda muhim 

ahamiyat kasb etadi. Shuningdek, bu jarayonda xalqaro tajriba va standartlardan 

foydalanish samaradorlikni taʼminlaydi. 

